
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО  ДОНЕСУВАЊЕ


Законот за извршување на санкциите ("Службен весник на Република Северна Македонија" број 99/2019) има големо значење во заштита и остварувањето на загарантираните слободи и права на осудените лица.


Со вој закон исто така се уредуваат  прашањата од областа на извршувањето на санкциите, како и работните односи на вработените во казнено-поправните и воспитно поправните установи, со акцент на работните односи на припадниците на затворската полиција.

Потребата од предложените измени и дополнувања за Законот за извршување на санкциите се наметна со цел  да се отстранат потешкотиите во спроведувањето на одредбите од законот во делот кој се однесува на престанок на работниот однос кај припадниците на затворската полиција како и други законски решенија кои во ппостојниот закон не се докрај прецизно регулирани. 

Исто така со Предлог законот се дава можност да се основаат посебни одделенија за осудени лица странски државјани и лица без државјанство како и одделенија за осудени лица со висок и многу висок ризик доколку постојат услови за основање во установата, а не само во установи од затворен вид како што е постојното законско решение.
II. ЦЕЛИ, НАЧЕЛА И ОСНОВНИ ПРИНЦИПИ


Предлог-законот за изменување и дополнување на Законот за извршување на санкциите се заснова врз истите начела на кои се заснова Законот за извршување на санкциите. 



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предложениот текст на законот не предвидува потреба од дополнителни финансиски средства од Буџетот на Република Северна Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти. 
V. СКРАТЕНА ПОСТАПКА ЗА ДОНЕСУВАЊЕ НА ЗАКОН
Согласно членот 170 од Деловникот на Собранието на Република Македонија, се предлага Собранието да расправа по Предлог на законот за изменување и дополнување на Законот за извршување на санкциите, во скратена постапка.

ПРЕДЛОГ НА

ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ИЗВРШУВАЊЕ НА САНКЦИИТЕ
  Член 1
Во Законот за извршување на санкциите ("Службен весник на Република Северна Македонија" број 99/19), во членот 29 став (2) алинејата 4 се менува и гласи:

„- донесува правилници, решенија, наредби, упатства, планови, програми и други видови на акти од областа на извршувањето на санкциите ,“.
Член 2
Во членот 37 ставот (1) се менува и гласи:
„(1)  Во установите може да се основаат посебни одделенија за осудени лица странски државјани и за лица без државјанство.“.
Ставот (3) се менува и гласи:
„ (3) Во установите може да се основаат одделенија за осудени лица со висок и многу висок безбедносен ризик. “.
Член 3
Во членот 46 после ставот 1 се додава став (2) кој гласи:

„(2) Во оваа установа се извршува и казна затвор до една година спрема осудени лица за кривични дела извршени во поврат.“.

Член 4

Во членот 48 по ставот (2) се додаваат два нови ставови  (3) и (4) кои гласат:

„(3)  Во установите може да се врши видео надзор.

  
(4) Начинот и условите за вршење на видео надзорот со акт ги уредува директорот на Управата. “
Член 5
Во членот 59 по ставот (3) се додава нов став  (4) кој гласи:

„(4) Начинот на постапување на Министерството за внатрешни работи во врска со став (2) на овој член, со општ акт го пропишува министерот за правда во согласност со министерот за внатрешни работи. “
Член 6
Во членот 63 став (2)  точка а) по  зборот  „степен" се става точка, а зборовите до крајот на реченицата  се бришат.

Член 7

Во член 65 став (2) точка а) наместо зборовите: „180 кредити стекнати според ЕКТС“ се заменуваат со зборовите: „180 или 240 кредити стекнати според ЕЦВЕТ или МКСОО“
Член 8
Во членот 98, по ставот (2) се додаваат два нови ставова (3) и (4)  кои гласат: 
 „(3) Додатокот на плата за ноќна работа по час се вреднува во износ од 35% од износот на основната плата по час.

 (4) Додатокот на плата за работа во смени по час се вреднува во износ од 5% од износот на основната плата по час.“ 
Ставовите (3), (4), (5) и (6), стануваат ставови (5), (6), (7) и (8).
Член 9
Во членот 123 став (5), алинеjата 6 се брише.

  Алинејата 7 се менува и гласи:
„- поради исполнување на условите за пензија, установата му го прекине договорот за вработување на припадникот на затворската полиција по сила на закон,  со навршување на 40 години пензиски стаж на вработениот, без оглед на неговите години на возраст. Старосната пензија се утврдува во висина од 80% од просечната месечна нето плата што припадникот на затворската полиција ја остварил во текот на најповолните десет години од пензискиот стаж.“

Член 10
Во член 220  во ставот  (1)  алинејата 2 се брише.

Член 11
Во членот 222  по ставот (4) се додава нов став (5) кој гласи:

„ (5) Примерок од решението од ставот (2) на овој член, Управата му доставува на судијата за извршување на санкциите“.
Член  12
Во членот 224  став (6),  зборовите: „ ставовите  (1) и  (2) "  се заменуваат со зборовите : „ став (1)  точка 1".
Член  13
Членот 234 се менува и гласи: 

„(1)  Дисциплинската казна  - ограничување на доделување на погодности до три месеци може да се изрече само ако осуденото лице ги злоупотребило дадените погодности.

(2) Дисциплинската казна – упатување во самица од три до 14 дена со или без право на работа, може да се изрече само за потешки повреди на дисциплината“.
Член 14
Во членот 240 став (3), зборовите: „во рок од 48 часа“ се заменуваат со зборовите: „во рок од пет работни денови“.

Член 15
Во членот 253 ставовите  (1)  и (2) се менуваат и гласат:
„ (1) Пред одлучувањето за условниот отпуст првостепениот суд ги има во предвид писмениот извештај и мислењето на матичниот воспитувач во казнено поправната установа врз основа на кои е даден предлогот за условен отпуст. Во случај  кога до судот е поднесено барање за условен отпуст надлежниот суд може да побара од  казнено поправната установа каде што осуденото лице ја издржува казната затвор да достави извештај  за однесувањето на осуденото лице во текот на издржувањето на казната затвор и основаноста на поднесеното барање за условен отпуст. Надлежниот суд бара дополнителни податоци од казнено поправната установа каде што осуденото лице ја издржува казната затвор, а може да се сослуша и осуденото лице и да се побара мислење од матичниот воспитувач на осуденото лице, судијата за извршување на санкциите за околности што се однесуваат на личноста на осуденото лице, неговото поведение за време на издржувањето на казната, извршувањето на работните обврски и за други околности од кои може да се заклучи дали е постигната целта на казнувањето и особено дали осуденото лице во иднина нема да врши кривични дела.

(2) Предлогот на директорот на установата го застапува и го образложува матичниот воспитувач во установата каде што осуденото лице ја издржува казната затвор“.
Член  16
Во членот 254 по ставот (2) се додава нов  став  (3)  кој  гласи:
„ (3) Судот ќе го отповика  условниот отпуст по добиено известување од казнено поправната установа доколку осуденото лице во периодот до неговото условно отпуштање стори една или повеќе потешки дисциплински повреди  во казнено поправната установа“.
Член 17
Во  членот 413, зборот „три“ се заменува со зборот „шест“.

Член  18
 По членот 415 се додава нов член 415-а кој гласи:
„ Член 415-а

Сите постапки за вработување и унапредување во казнено поправните и воспитно поправните установи кои се предвидени согласно единствениот Годишен план за вработување за 2019 година на Управата за извршување на санкциите и казнено поправните и воспитно поправните установи, ќе се спроведат согласно Законот за извршување на санкциите („Службен весник на Република Македонија“ број 2/2006, 57/10, 170/13, 43/14, 166/14, 33/15, 98/15, 11/16, 21/18 и 209/18)“.
Член 19
  По членот 415-а, се додава нов член 415-б кој гласи:
„Член 415-б

Припадниците на затворската полиција ќе го задржат звањето кое го имаат стекнато во согласност со Законот за извршување на санкциите („Службен весник на Република Македонија“ број 2/2006, 57/10, 170/13, 43/14, 166/14, 33/15, 98/15, 11/16, 21/18 и 209/18), доколку со нивното работно искуство не ги исполнуваат условите кои ги предвидува Законот за извршување на санкциите („Службен весник на Република Северна Македонија“ број 99/19)“.
Член 20
По членот 415-б се додава нов член 415-в кој гласи:
„Член 415-в

Условите пропишани во членот 9 од овој закон, ќе се применуваат и при утврдувањето на старосната пензија на припадниците на затворската полиција на кои им се прекинати договорите за вработување по сила на закон со навршување на 40 години пензиски стаж, во периодот од стапувањето во сила на Законот за извршување на санкциите   („Службен весник на Република Северна Македонија“ број 99/19) до стапувањето во сила на Законот за изменување и дополнување на Законот за извршување на санкциите.  
Член  21
Овој закон влегува во сила со денот на објавувањето во „Службен весник на Република Северна Македонија“.
ОБРАЗЛОЖЕНИЕ  НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА

         ЗАКОНОТ ЗА ИЗВРШУВАЊЕ НА САНКЦИИТЕ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ


Предлог на Законот за изменување и дополнување на Законот за извршување на санкциите содржи 21  член.

Со членот 1 се врши изменување на алинејата  4 од ставот 2 на членот 29 од законот. Во алинејата 4 се врши изменување на начин што се наведува дека директорот на Управата за извршување на санкциите во рамките на своите надлежности може да донесе и другите акти освен Стратешките паланови и Годишните планови за работењето на Управата и тоа правилници, решенија, наредби, упатства, планови, програми и други видови на акти од областа на извршувањето на санкциите. 

Со членот 2 се дава можност посебни одделенија за осудени лица странски државјани и лица без државјанство како и одделенија за осудени лица со висок и многу висок ризик да се основаат во установи каде постојат услови. Со оглед на зголемениот број на лица осудени за тешки кривични дела, се јави потребата одделенијата за осудени лица со висок и многу висок ризик да може да се основаат не само во установи од затворен тип туку и во полуотворените установи каде постојат услови за основање на вакви одделенија. 

Во членот 3 се доуредува видот на осудени лица кои можат да издржуваат казна затвор во казнено-поправна установа од отворен вид, која одредба е пропуштена при изготвувањето на Законот за извршување на санкциите.
Членот 4 се однесува на вршењето на видео надзор во установите и начинот и услови под кои ќе се врши видео надзорот. Системите за видео надзор се важни за поддршка на ефективната безбедност во установите. Инциденти кои може да се случат во затворските објекти вклучуваат насилство од страна на осудени лица, употреба на дрога и злоупотреба на овластувањата од страна на вработените. Видео надзорот им овозможува на казнено поправните установи да ги надградат своите системи за безбедност и контрола. Видео надзорот служи за заштита на животот и здравјето на вработените, посетителите, заштита на сопственоста, обезбедувањето на контролиран влез и излез од службени или деловни простории, постапување во согласност со законите и подзаконските акти, како и работните протоколи.

Со членот 5 се дава основ за донесување на подзаконски акт за начинот на постапување на Министерството за внатрешни работи во случај на поголеми нарушувања на редот во установата и кога за тоа  установата ќе побара помош. Подзаконскиот акт ќе го донесе министерот за правда во согласност со министерот за внатрешни работи.

Во членот 6 се брише образованието "од областа на безбедност, одбрана и правни науки" кое беше предвидено во членот 63 став (1) точка а) и се однесува за раководни места за затворската полиција од категоријата Б. Видот на образованието за  раководни места за затворската полиција од категоријата Б се брише од причина што образованието за сите нивоа за затворска полиција ќе биде предвидено во актот за систематизација на работните места на установите.

Со членот 7 се прави всушност измена на дел од реченица во која се провлекла грешка при изработка на законот па наместо ЕЦВЕТ или МКСОО, стоеше ЕКТС.

Со членот 8 се додаваат два нови става (3) и (4) во членот 98, од причина што алинеите 1 и 2 од ставот (1) на истиот член не се допрецизирани со точно вреднување на додатокот на плата по час за ноќна работа и за работа во смени.

Со членот 9 се врши допрецизирање на членот 123 став 5 алинеја 7 од законот во однос на престанок на работниот однос на припадникот на затворската полиција по сила на закон, со навршени 40 години пензиски стаж на работникот, без оглед на неговите години на возраст и доколку ги исполнува условите за пензија. 

Со членот 10 се врши интервенција во членот 220 став (1)  со тоа што се брише алинејата 2, степенот на ризик, од причина што ризикот е важен во процесот на класификација на осудените лица, а не во процесот на прегресирање.

Во членот 11 се додава нов став во членот 222 по ставот (4). со кое примерок од решението за регресирање на осудените лица, да се достави до судијата за извршување на санкциите исто како и при прекинот и преместувањето на осудените лица.

Со членот 12 се врши техничка исправка.

Со членот 13 се менува членот 234 од причина што дисциплинските казни: Опомена и Јавна опомена се доволни за санкционирање на полесни повреди на редот и дисциплината согласно со Куќниот ред на установата, а дисциплинската казна – Ограничување на доделување погодности до три месеци ќе се изрекува за Злоупотреба на доделените погодности, која претставува потешка повреда на дисциплината.

Со членот 14 во третиот став од членот 240 се зголемува рокот за постапување по жалба од страна на директорот на Управата за извршување на санкциите.


Со членот 15 се менува членот 253 ставовите (1) и (2) од причина што законското решение пробациски службеник да врши проценка на ризик на осудено лице кое е на издржување на казна затвор за дали ги исполнува условите за условен отпуст и да подготвува предлог програма за надзор е несоодветно и многу помалку ефикасно од причини што пробациските службеници не ги познаваат осудените лица и не го следат нивното поведение и спроведувањето на третманот внатре во установите. Согласно дадените насоки и препораки од експертите ангажирани во рамките на Твининг проектот Зајакнување на казнено-поправните установи и пробациската служба кој е во тек на реализација, матичните воспитувачи во казнено-поправните установи во континуитет го следат однесувањето и поведението на осудените лица, нивните приоритетни потреби  и степенот на реализација на програмите за третман во установата и од тие причини многу посоодветно е тие да направат проценка на ризиците дали одредено лице ги исполнува условите да биде условно отпуштено.
Со членот 16 се додава нов став во членот 254 од причини што кога од страна на судот со решение ќе биде дозволен условен отпуст на осудено лице, има случаи во кои се дозволува пократок период на условен отпуст од времето на остатокот на казната затвор, така што до условното отпуштање осуденото лице треба подолг период да помине во установата. Согласно праксата има случаи кога осудено лице во периодот откако му е дозволен условен отпуст до датумот на условно отпуштање да не го почитува куќниот ред, односно да направи еден или повеќе потешки дисплински повреди меѓу кои и бегство во установата што директно е во спротивност на целите на условното отпуштање. Во членот 37 од Кривичнот законик на РСМ каде што се предвидени основите за отповикување на условен отпуст не е опфатен овој случај што претставува реален проблем при постапувањето во пракса бидејќи се случува осудено лице да престане да учествува во третманот и да ги крши правилата на куќниот ред или да се даде во бегство односно повеќе да не ги исполнува  основните услови за условно отпуштање, а сепак да биде условно отпуштено бидејќи нема основ условниот отпуст да биде отповикан.
Со членот 17 се менува т.е. зголемува рокот за донесување на актите за внатрешна организација и систематизација на установите од три на шест месеци од денот на влегувањето во сила на овој закон, а од причина што подзаконските акти предвидени со истиот закон (во согласност со член 415)  ќе се донесат во рок од шест месеци, а ќе содржат одредби кои се неопходни и за подготовка на актите од членот 413 кој се менува. 

Со членот 18 се дава можност постапките за вработување во казнено поправните и воспитно поправните установи кои се веќе започнати согласно единствениот Годишниот план за вработување за 2019 година на Управата за извршување на санкциите и казнено поправните и воспитно поправните установи да се спроведат согласно Законот за извршување на санкциите („Службен весник на Република Македонија“ број 2/2006, 57/10, 170/13, 43/14, 166/14, 33/15, 98/15, 11/16, 21/18 и 209/18) од причина што шифрите и називите на планираните работните места за кои е добиена согласноста за вработување се во согласност со тој закон.
Со членот 19 со кој се интервенира во преодните и завршните одредби, им се овозможува на вработените припадници на затворската полиција кои не го достигнале потребното работно искуство кое е предвидено со Законот за извршување на санкциите („Службен весник на Република Македонија“ број 99/19), а се стекнале веќе со определени звања со досегашното работно искуство, истите звања како стекнато право да не ги изгубат.

И со членот 20  се уредува материјата за влегување во сила на овој закон, поточно на припадниците на затворската полиција кои според претходниот закон со работното искуство исполнувале услови за определени звања, истите да ги задржат и по имплементацијата на законот со подготвувањето на новите акти за систематизација.

Со член 21 се уредува влегувањето во сила на законот.

II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Со Предлог Законот за изменување и дополнување на Законот за извршување на санкциите, се врши изменување и дополнување на дел од одредбите од Закон за извршување на санкциите кој се однесуваат на допрецизирање на одредбите за основање на посебни оддeленија за осудени лица странски државјани и лица без државјанство, како и тоа одделенија за осудени лица со висок и многу висок ризик да се основаат во установи каде постојат услови. Се врши допрецизирање на одредбите од законот во однос на престанок на работниот однос на припадникот на затворската полиција по сила на зокон, со навршени 40 години пензиски стаж на работникот, без оглед на неговите години на возраст. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН


Со предложените изменувања и дополнувања на законот се овозможува подобрување на законските одредби кои дирекно ќе влијаат врз подобрување на затворскиот систем преку овозможување на поголем безбедност во установите преку можноста во повеќе установи да се основаат оддлениеја за осудени лица странски државјани и лица без државјанство како и одделенија за осудени лица со висок и многу висок ризик, подобрување на статусот на вработените во Управата за извршување на санкциите преку давањето на можноста да добијат додаток на плата за работа изложена на ризик во висина од 15% до 30% од основната плата исто како и вработените во затворскиот систем. 
ТЕКСТ НА ОДРЕДБИТЕ ОД ЗАКОНОТ  ШТО СЕ МЕНУВААТ И ДОПОЛНУВААТ
Член 29

(1) Директорот ја претставува Управата, одговорен е за законито и правилно извршување на работите од областа на извршувањето на санкциите и за својата работа одговара пред министерот за правда и Владата на Република Македонија. 

(2) Надлежности на директорот на Управата:

-дава предлог до Владата на Република Македонија за именување и разрешување на директори и заменик директори на установите,

-соработува со други државни органи, научни и други установи и здруженија и други правни лица заради подобрување на условите за извршување на санкциите, мерката притвор и помош по отпуштањето на осудените лица,

-обезбедува континуирано спроведување на меѓународните стандарди и нормативи во преземањето на мерките и активностите во извршувањето на санкциите и мерката притвор, 

-донесува Стратешки планови и програми за работењето на Управата, кои се доставуваат до Владата на Република Македонија.

-го организира и го следи надзорот на извршувањето на казната затвор, мерката притвор, затворот за деца, како и воспитната мерка упатување во воспитно-поправен дом, го организира и го следи надзорот на извршувањето на пробациските работи, извршувањето на алтернативните мерки и условниот отпуст согласно Законот за пробација,

-одлучува по барањата и предлозите за прекин на издржување на казната затвор, разместувањето на осудените лица од една во друга установа, 

-одлучува по жалбите за дисциплинска мерка изречена против осудено лице,

-дава дозволи за посети на научни и други установи и организации,

-дава согласност за работно ангажирање на осудените лица надвор од установите каде што ја издржуваат казната затвор,

-врши распределба на финансиските средства од Буџетот на Република Македонија по единки корисници (казнено-поправни и воспитнo-поправни установи)  и

- врши други работи определени со закон.

 (3)Директорот на Управата поседува службена легитимација во која се наведуваат неговите овластувања.

   (4)Формата, содржината и начинот на издавање на службената легитимација од став (3) на овој член, ги пропишува министерот за правда.
 (5) Директорот на Управата во рок од 30 дена по неговото именување од редот на вработените овластува лице кое ќе го заменува во негово отсуство или спреченост.

Член 37
(1)      Во установите од затворен вид се основаат посебни одделенија за осудени лица странски државјани и за лица без државјанство.

(2)      При извршувањето на казната затвор за лицата од ставот (1) на овој член се применуваат меѓународните документи што се однесуваат за издржувањето на казна затвор на оваа категорија осудени лица.

(3)      Во установите од затворен вид се основаат одделенија за осудени лица со висок и многу висок безбедносен ризик.

Член 46
Во установа од отворен вид се извршува казната затвор за осудени лица за кривични дела извршени од небрежност и за други кривични дела на осудени лица на казна затвор до три години, доколку основано може да се очекува дека постапувањето во овие установи одговара на карактерот на кривичното дело и личноста и дека во овој вид установа, со чувство на лична одговорност ќе ги извршуваат своите обврски и нема да го злоупотребат престојувањето.
2. Куќен ред на установата
Член 48
(1)      Во установата се донесува општ акт со кој се уредува куќниот ред и поблиску се определува организацијата на работата и се пропишува начинот на живеењето на осудените лица во установата.

(2)      Општиот акт од ставот (1) на овој член го донесува директорот на установата во согласност со директорот на Управата.
Член 59
(1)      Ако осуденото лице избега, установата е должна веднаш да го извести Министерството за внатрешни работи.

(2)      Установата ќе го извести Министерството за внатрешни работи, а за поголеми нарушувања на редот во установата и ќе побара помош за воспоставување на редот.

(3)      Во случаите од ставовите (1) и (2) на овој член установата ќе ги извести Управата и судијата за извршување на санкциите.

Нивоа на работни места на затворска полиција од категоријата Б - раководни
Член 63
(1) Во рамките на категоријата Б се утврдуваат следниве нивоа на работни места на затворската полиција:

-   Б1 - раководен припадник на затворска полиција од прво ниво,

-   Б2 - раководен припадник на затворска полиција од второ ниво,

-   Б3 - раководен припадник на затворска полиција од трето ниво и

-   Б4 - раководен припадник на затворска полиција од четврто ниво.

(2) Раководниот припадник на затворската полиција од категорија Б, треба да ги исполни следниве посебни услови за работното место:

a) стручни квалификации за сите нивоа - ниво на квалификации VI А според Македонската рамка на квалификации и најмалку 240 кредити стекнати според ЕКТС или завршен VII/1 степен од областа на безбедност, одбрана и правни науки.

б) Работно искуство, и тоа за:

- нивото Б1 најмалку шест години работно искуство во струката,

- нивото Б2 најмалку пет години работно искуство во струката,

- нивото Б3 најмалку четири години работно искуство во струката и

- нивото Б4 најмалку три години работно искуство во струката.

Член 65

(1) Во рамките на категоријата Г се утврдуваат следниве нивоа на работни места затворска полиција:

- Г1 – помошно - стручен припадник на затворската полиција од прво ниво,

- Г2 – помошно - стручен припадник на затворската полиција од второ ниво,

- Г3 – помошно - стручен припадник на затворската полиција од трето ниво,

- Г4 – помошно - стручен припадник на затворска полиција од четврто ниво.

(2) Помошно – стручниот припадник на затворската полиција од категоријата Г треба да ги исполни следниве посебни услови за работното место:

а) стручни квалификации за сите нивоа – ниво на квалификации V А или ниво на квалификации IV според Македонската рамка на квалификации и 180 кредити стекнати според ЕКТС или најмалку вишо или средно образование;

б) работно искуство и тоа за:

- нивото Г1 најмалку осум години работно искуство во струката,

- нивото Г2 најмалку пет години работно искуство во струката,
- нивото Г3 најмалку четири години работно искуство во струката и

- нивото Г4 со или без работно искуство во струката.

Член 98
(1)Припадникот на затворската полиција има право на додаток на плата за:

- ноќна работа,

- работа во смени (турнус),

- работа за време на неделен одмор,

- работа за време на празници утврдени со закон,

- работа подолго од полното работно време.

(2) Додатоците на плата по основите од ставот (1) на овој член се вреднуваат и исплаќаат согласно колективен договор.

(3) Припадникот на затворската полиција кој бил ангажиран да работи согласно со условите во ставот (1) алинеи 3, 4 и 5 на овој член, има право на додаток на плата во износ од 35% од износот на основната плата пресметана по час или на слободни часови, односно денови, колку што бил ангажиран за работа надвор од редовното работно време , зголемено за соодветниот процент.
(4) Слободните часови односно денови , припадникот на затворската полиција може да ги користи во тековниот месец или до крајот на наредниот месец, по месецот во кој бил ангажиран.

(5) Додатоците на плата од ставот (1) на овој член, меѓусебно не се исклучуваат.

(6) Директорот на Управата донесува Упатство за начинот на евидентирање на реализирани часови на работа, работа подолго од полното работно време, ноќна работа, работа во недела, работа за време на празник и работа во смени, како и пополнување на месечните списоци за евиденција на работните часови на затворската полиција.

Престанок на работен однос

Член 123

(8) На припадникот на затворската полиција му престанува работниот однос: 

· со спогодба, 

· по негово барање, 

· по сила на закон и 

· во други случаи утврдени со овој и друг закон и колективен договор. 

(2) На припадникот на затворската полиција му престанува работниот однос со спогодба, кога со директорот на установата ќе склучи писмена спогодба за престанок на работниот однос. 

(3) На припадникот на затворската полиција му престанува работниот однос во установата, ако поднесе писмено барање за престанок на работниот однос, освен во случај на член 102 став 7 од овој закон.

(4) Во случај на престанок на работниот однос по барање на припадникот на затворската полиција, отказниот рок трае 30 дена од денот на поднесувањето на барањето за престанок на работниот однос, освен ако со закон поинаку не е утврдено. 

(5) На припадник на затворската полиција му престанува работниот однос по сила на закон, ако: 

- ја загуби работната способност со денот на доставувањето на правосилното решение за утврдување на загубената работна способност, 

- му престане државјанството на Република Македонија, со денот на доставувањето на решението за отпуст од државјанство на Република Македонија, 

- биде осуден за кривично дело во врска со службената должност, со денот на правосилноста на пресудата, 

- му е изречена казна забрана за вршење на професија, дејност или должност, со денот на правосилноста на пресудата, 

- поради издржување на казна затвор во траење подолго од шест месеци, со денот на започнувањето на издржување на казната, 

- по сила на закон, со навршување на 40 години вкупен пензиски стаж на овластено службено лице, без оглед на неговите години на возраст,

-припадникот на затворската полиција може да поднесе писмена изјава до установата и да побара да му се продолжи договорот за вработување најмногу до 45 години севкупен стаж, без оглед на неговите години на возраст. Писмената изјава припадникот ја дава најдоцна до 31 март во тековната година за продолжување на договорот за работа и за секое понатамошно продолжување на договорот за работа дава изјава еднаш годишно а најдоцна до 31 август во тековната година за продолжување на договорот за работа за наредната година. Установата е должна по дадената изјава да го продолжи договорот за работа најмногу до 45 години севкупен стаж без оглед на неговите години на возраст.
- неоправдано отсуствува од работа најмалку три работни дена последователно во еден месец, 

- се утврди дека при вработувањето премолчил или дал невистинити податоци во однос на општите и посебните услови за вработување, 

- во рок од три работни дена не се врати на работа по завршувањето на неплатеното отсуство поради стручното оспособување или усовршување, 

- органот на државната управа, надлежен за инспекциски надзор, во рок од една година утврди дека вработениот е вработен спротивно на одредбите од овој закон,

- е оценет со две последователни оценки  „не задоволува “

- други услови согласно овој закон и посебните закони. 

(6) Решението за престанок на работниот однос на припадникот на затворската полиција го донесува директорот на установата.

(7) Решението за престанок на работниот однос се врачува лично на припадникот на затворската полиција, по правило во работните простории на установата во која работи, односно на адреса на неговото живеалиште, односно престојувалиште. 

(8) Ако припадникот на затворската полиција не може да се пронајде на адресата на живеалиштето, односно престојувалиштето или ако го одбие врачувањето, решението се прикачува на огласната табла во установата и по изминувањето на осум дена од денот на огласувањето се смета дека врачувањето е извршено. 

(9) Против решението од ставот (6) на овој член припадникот на затворската полиција има право во рок од осум дена да поднесе жалба до Државната комисија за одлучување во управна постапка и постапка од работен однос во втор степен. 

Член 220
(1) Осудените лица во текот на издржувањето на казната, прогресираат од установа од затворен во полуотворен или отворен вид, односно во соодветните одделенија на истата установа, по исполнување на следните услови:

-  издржан дел од казната затвор,

-  степен на ризик,

-  резултати од реализација на индивидуалната програма за третман и

-  почитување на одредбите од куќниот ред на установата.

(2) Поблиските услови за прогресирање на осудените лица од ставот (1) на овој член, се доуредуваат со општ акт што го донесува директорот на Управата.
2. Регресирање на осудени лица
Член 222
(1)      Ако осуденото лице со своето однесување не ги исполнува целите предвидени во програмата за третман, може да биде вратено од установата со полиберален вид во установа од построг вид, односно во соодветно одделение на истата установа.

(2)      За регресирање на осуденото лице од установа со полиберален во установа од построг вид, по предлог на директорот на установата одлучува со решение директорот на Управата.

(3)      За регресирање на осуденото лице од полуотворено, односно отворено во затворено одделение на иста установа одлучува директорот на установата, со решение.

(4)      Решенијата од ставовите (2) и (3) на овој член се конечни.
4. Прекин на издржувањето на казната на осудените лица
Член 224
(1) Прекин на издржување на казната затвор претставува привремено отпуштање на осуденото лице од установата, а времето поминато на прекин не се смета во издржаната казна.
(2)      По барање на осуденото лице или по предлог на директорот на установата, врз основа на мислење на здравствен работник, медицинска документација и мислење на надлежен јавен обвинител, судијата за извршување на санкциите со решение може да го прекине издржувањето на казната подолго од 30 дена, поради лекување, кога не постојат услови лекувањето да се спроведе во установата или установата да го упати во соодветна здравствена установа.

(3)      Примерок од решението се доставува до осуденото лице, јавниот обвинител, а по правосилноста на решението, истото се доставува до казнено-поправната установа и до Управата, заради евиденција.

(4)      Осуденото лице на кое му е дозволен прекин на издржувањето на казната заради лекување е должно секој месец да достави медицинска документација на судијата за извршување на санкциите за неговата здравствена состојба. Ако се утврди дека престанале причините поради кои е одобрен прекинот на казната, судијата за извршување на санкциите ќе го стави вон сила решението за прекин на казната.

(5)      Против решението донесено по барање за прекин на издржувањето на казната, осуденото лице и јавниот обвинител имаат право на жалба во рок од три дена до советот составен од тројца судии кој одлучува во прв степен надвор од главна расправа согласно со Законот за кривична постапка.

(6)      Ако по истекот на времето на прекинот на казна поради лекување сe уште има потреба од лекување согласно со членот 225 ставовите (1) и (2), осуденото лице може да побара продолжување на прекинот.

(7)      Судијата може да ги провери околностите наведени во барањето за продолжување на прекинот, а по извршените проверки врз основа на мислење на здравствениот работник, медицинска документација и мислењето на надлежен јавен обвинител во најкус можен рок да донесе решение.

(8)      До донесување на решението за продолжување на прекинот се известува казненопоправната установа каде што осуденото лице ја издржува казната затвор, дека осудениот се наоѓа на болничко лекување во здравствена установа и за истото лице да се обезбеди надзор од припадник на затворската полиција.
Член 234
Дисциплинските казни опомена, јавна опомена и ограничување за користење погодности до три месеци, можат да се изречат само за полесни повреди на редот и дисциплината согласно со Куќниот ред на установата.

Член 240

(1) Против решението за изречена дисциплинска казна, како и против решението од членот 239 од овој закон со кое е одлучено за надоместување на штетата, осуденото лице има право на жалба во рок од три дена до директорот на Управата.
(2) Жалбата на осуденото лице го задржува извршувањето на решението, освен во итни случаи кога се загрозува безбедносната состојба на установата по проценка на директорот на установата.

(3) Директорот на Управата по жалбата одлучува во рок од 48 часа.

Член 253

(1)      Пред одлучувањето за условниот отпуст првостепениот суд ги има предвид писмениот извештај и мислењето на пробацискиот службеник врз основа на кои е даден предлогот за условен отпуст. Во случај  кога до судот е поднесено барање за условен отпуст надлежниот суд може да побара од надлежната локална пробациска канцеларија да достави пробациски извештај. Надлежниот суд бара дополнителни податоци од пробациската канцеларија, а може да се сослуша и осуденото лице и да се побара мислење од судијата за извршување на санкциите за околности што се однесуваат на личноста на осуденото лице, неговото поведение за време на издржувањето на казната, извршувањето на работните обврски и за други околности од кои може да се заклучи дали е постигната целта на казнувањето и особено дали осуденото лице во иднина нема да врши кривични дела.

(2)      Предлогот на директорот на установата го застапува и го образложува надлежен пробациски службеник.

(3)      Податоците кои установата ги доставува до судот се од доверлива природа и се исклучиво наменети за целите на постапката.
Член 254

(1)      Барањето односно предлогот за условен отпуст може повторно да се поднесе по истекот на шест месеци за казна затвор над една година, односно три месеци за казна затвор под една година од правосилноста на решението со кое е одбиено претходното барање на осуденото лице, односно предлогот на директорот.

(2)      Решението со кое судот одлучува за условен отпуст се доставува до осуденото лице, членот на семејството што поднел барање за условен отпуст, установата во која осуденото лице издржува казна, надлежната локална пробациска канцеларија, надлежниот јавен обвинител и до полициската станица за определено подрачје според местото на живеалиштето, односно престојувалиштето на осуденото лице, ако одлуката е позитивна.
Член 413

Актите за внатрешна организација и систематизација на установите ќе се донесат најдоцна во рок од три месеци од денот на влегување во сила на овој закон.
Член 415
(1)      Подзаконските акти предвидени со овој закон ќе се донесат во рок од шест месеци од денот на влегувањето во сила на овој закон.

(2)      До донесувањето на подзаконските акти од ставот (1) на овој член ќе продолжат да се применуваат подзаконските акти донесени согласно со Законот за извршување на санкциите („Службен весник на Република Македонија" број 2/2006, 57/10, 170/13, 43/14, 166/14, 33/15, 98/15, 11/16, 21/18 и 209/18).

